
1917 წლის თებერვალ-მარტში მომხდარმა რევოლუციამ 
რუსეთში მონარქია დაამხო. მალევე თბილისში მუ
შაობას შეუდგა რუსეთის დროებითი მთავრობის 
მიერ დანიშნული სამხარეო ხელისუფლების ორგანო 
- ამიერკავკასიის განსაკუთრებული კომიტეტი, ე.წ. 
ოზაკომი (Особый Закавказский Комитет), რომელიც 
რუსეთის დროებითი მთავრობის დამხობის შემდეგ 
1917 წლის შემოდგომაზე დაიშალა, 15 ნოემბრიდან კი 
ახლადშექმნილმა ამიერკავკასიის კომისარიატმა და
იწყო რეგიონის მართვა. თუმცა რეგიონის ფულად-
საკრედიტო პოლიტიკა ჯერ კიდევ არ იყო გამოყოფილი 
რუსეთიდან, ემორჩილებოდნენ რა რუსეთის დროებითი 
მთავრობის დადგენილებებს, იღებდნენ ფულად 
ნიშნებს რუსეთის სახელმწიფო ბანკისგან, თუმცა 
დროთა განმავლობაში ფულის მიღება საგრძნობლად 
გართულდა; ძირითადად თბილისში არსებული რუსეთის 
სახელმწიფო ბანკის კანტორა მსხვილი კუპიურის 
რუსულ მანეთებს იღებდა, ხოლო მისი წვრილად 
დახურდავება და ხალხის მასაში გავრცელება ჭირდა. 
საზოგადოებაში გამეფებული ამ მწვავე პრობლემის 

მოსაგვარებლად, იმისთვის რომ მიმოქცევაში ყოფი
ლიყო სათანადო რაოდენობის ხურდა ფული, ოზაკომმა 
გადაწყვიტა გამოეშვა თბილისში ქაღალდის ფულის 
წვრილი კუპიურები: მანეთიანი, სამმანეთიანი, ხუთმა
ნეთიანი და ა.შ., რომლებიც უზრუნველყოფილი იქნე
ბოდა რუსეთის სახელმწიფო ბანკის თბილისის 
კანტორაში არსებული მსხვილკუპიურიანი ქაღალდის 
ფულის ნიშნებით. რუსეთში ხელისუფლების გადატრი
ალებამ და ბოლშევიკების მოსვლამ, იმის მოლოდინი, 
რომ თბილისი ფულის ახალ პარტიას ისევ რუსეთის 
მთავარი სახელმწიფო ბანკისგან მიიღებდა, სრულებით 
გააქრო. თვალნათლივ დადგა საკუთარი ფულის 
გამოშვების აუცილებლობის საკითხი. გასაგები იყო, 
რომ საქართველო, ისევე როგორც სომხეთი და აზერ
ბაიჯანი, ვეღარ მიიღებდა ფულს რუსეთის სახელმწიფო 
ბანკისგან, შესაბამისად, საჭირო იყო დამოუკიდებლად 
საკუთარი ფულადი ნიშნების გამოშვება. საწყის ეტაპზე 
უნდა მომხდარიყო დროებითი ფულადი ნიშნების 
- ბონების - ემისია, სანამ რეგიონში სიტუაცია არ 
დასტაბილურდებოდა, რათა შემდგომ სახელმწიფო 

ვალუტა შემოეღოთ, გამოშვებულ ბონებს კი დროთა 
განმავლობაში, ნელ-ნელა გამოისყიდდა ამიერკავკა
სიის ხელისუფლება. ჩამოყალიბდა სპეციალური სამხა
ტვრო ჟიური, რომელსაც დაევალა შეერჩია საუკეთესო 
ესკიზები მომავალი ამიერკავკასიის ბონებისთვის. 1918 
წლის იანვრის დასაწყისში ჟიურის მიერ საუკეთესო 
ბონის კუპიურების ესკიზებად შეირჩა არქიტექტორ გ. მ. 
ტერ-მიქელიანის მიერ შესრულებული ნამუშევრები. 

1918 წლის 29 იანვარს ამიერკავკასიის კომისარიატმა 
დაამტკიცა დებულება „ბონების შესახებ“, რომელშიც 
ნათქვამი იყო: 

1. 	 „ამიერკავკასიის კომისარიატი უშვებს 100 მილიონ 
მანეთის ბონებს. 

2. 	 ბონები მოქმედებაში იქნებიან დროებით, ვიდრე 
მოისპობოდეს ის მიზეზები, რომლებიც ქაღალდის 
ფულის ნაკლებობას იწვევენ. შემდეგ ბონები გაბა
თილდება. 

3. 	 ამიერკავკასიაში ბონებს ისეთივე ღირებულება ექ
ნებათ, როგორც ქაღალდის ფულებს. მას მიიღებენ 

როგორც საზოგადო დაწესებულებები, ისე კერძო 
პირები. 

4. 	 ბონები გამოიცემა 1 მანეთიანი, 3 მანეთიანი, 5 და 
10 მანეთიანი, 50 მანეთიანი და 100 მანეთიანი. 

5. 	 ბონები მზადდება ფინანსების სამინისტროს კომის
რის განკარგულებით და გადაეცემა სახელმწიფო 
ბანკის კანტორას ხმარებაში გამოსაშვებად. 

6. 	 თბილისის სახელმწიფო ბანკის კანტორა ბონებს 
უშვებს ამიერ-კავკასიის სახელმწიფო ბანკის გან
ყოფილების საშუალებით. 

7. 	 ბონი არ მიიღება თუ აკლია ნამდვილ ზომის ერთი 
მესამედი ან ნუმერაცია.

ამიერკავკასიის ბონების გამოშვება 1918 წლის 5 თებერ
ვლიდან დაიწყო. მოგვიანებით: 1, 3, 5, 10, 50 და 100 
მანეთის ნომინალის ბონებს 250-მანეთიანი ბონის 
კუპიურაც შეემატა. ამიერკავკასიის ბონები კურსით 
რუსული მანეთის პარიტეტული იყო და შესაბამისად 
თავისუფლად შეეძლო მიმოქცევაში ყოფნა არა მარტო 
კავკასიის, არამედ მთლიანად რუსეთის ყოფილი იმპე
რიის მასშტაბით.

1 მანეთი.  ამიერკავკასიის კომისარიატი.  1918 წელი. 54x78 მმ.  

1 Ruble.  Transcaucasian Commissariat.  1918. 54x78 mm. 

3 მანეთი.  ამიერკავკასიის კომისარიატი.  1918 წელი. 65x88 მმ. 
3 Rubles. Transcaucasian Commissariat.  1918. 65x88 mm. 

5 მანეთი. ამიერკავკასიის კომისარიატი.  1918 წელი. 113x74 მმ. 

5 Rubles. Transcaucasian Commissariat. 1918 . 113x74 mm. 

10 მანეთი. ამიერკავკასიის კომისარიატი. 1918 წელი. 120x78 მმ. 

10 Rubles. Transcaucasian Commissariat.  1918. 120x78 mm.

12
50 მანეთი.  ამიერკავკასიის კომისარიატი.  1918 წელი. 141x89 მმ. 

50 Rubles. Transcaucasian Commissariat. 1918. 141x89 mm. 

14
100 მანეთი. ამიერკავკასიის კომისარიატი. 1918 წელი. 156x101 მმ. 

100 Rubles. Transcaucasian Commissariat. 1918. 156x101 mm. 

16
250 მანეთი. ამიერკავკასიის კომისარიატი. 1918 წელი. 166x103 მმ.

250 Rubles. Transcaucasian Commissariat. 166x103 mm.  

1918 წლის 10 თებერვალს თბილისში მოწვეულ იქნა 
ამიერკავკასიის წარმომადგენლობითი ორგანო სეიმი, 
რომელმაც საკმაოდ ხანგრძლივი ყოყმანის შემდეგ 
ამიერკავკასიის რუსეთისგან ჩამოშორების იური
დიული გაფორმება გადაწყვიტა. 9 აპრილს სეიმმა 
დამოუკიდებლობის დეკლარაცია მიიღო და ამიერ
კავკასია დამოუკიდებელ, ფედერაციულ რესპუბ
ლიკად გამოაცხადა. კავკასიაში და რუსეთში 
სამხედრო-პოლიტიკური სიტუაცია მკვეთრად შეიც
ვალა, ფედერაციაში შემავალი მხარეები სხვა
დასხვა პოლიტიკური ორიენტაციის მომხრეები აღ
მოჩნდნენ, რამაც საბოლოოდ 1918 წლის 26 მაისს 
ამიერკავკასიის ფედერაციული რესპუბლიკის დაშლა 
გამოიწვია, რომელიც ოფიციალურად 1918 წლის 26 
მაისს ფედერაციის სეიმის მიერ გაფორმდა. იმავე 
დღის საღამოს საქართველოს ეროვნული საბჭომ 
საქართველო დამოუკიდებელ რესპუბლიკად გამოაც
ხადა! იმავე სხდომაზე მიიღეს გადაწყვეტილება, 
ამიერკავკასიის კომისარიატის ბონები, სომხეთისა 
და აზერბაიჯანის მთავრობებთან შეთანხმებით დრო
ებით მიმოქცევაში დაეტოვებინათ და მისი ემისია 
განეგრძოთ, რომელსაც გარდმავალი ფუნქცია უნდა 
შეესრულებინა. საქართველომ, სომხეთმა და აზერ
ბაიჯანმა ერთობლივი შეთანხმებით გამოთქვეს სურ
ვილი გაეგრძელებინათ ამიერკავკასიის ბონების ბე

ჭდვა, მიუხედავად ამიერკავკასიის რესპუბლიკის 
გაუქმებისა. საქართველოს მმართველ წრეებში კარ
გად ესმოდათ ამიერკავკასიის იმ ერთიანი ვალუტის 
- ამიერკავკასიის ბონის - არსებობის აუცილებლობა, 
რომელიც ფინანსურად აერთიანებდა ამ სამ ახლად 
წარმოქმნილ სახელმწიფოს. 1918 წლის ივლისის 
მიწურულს ამიერკავკასიის სამივე რესპუბლიკის 
წარმომადგენლები შეთანხმდნენ, რომ, სანამ სა
კუთარ ფულად ერთეულებს შემოიღებდნენ, შეენარ
ჩუნებინათ ამიერკავკასიის ერთიანი ბონი, რის განსა
ხორციელებლადაც და გამოშვებული ბონის კურსის 
გასამაგრებლად უნდა მიეღოთ შესაბამისი ფინანსურ-
ეკონომიკური ზომები: 

1. 	 მკაცრად უნდა განესაზღვრათ ამიერკავკასიის ბო
ნის გეგმაზომიერი და მიზანმიმართული ემისია 
და განეხორციელებინათ ფუფუნების საგნების იმ
პორტი საზღვარგარეთის ქვეყნებიდან ამიერკავ
კასიაში;

2. 	 არ უნდა დაეშვათ კაპიტალის უცხოეთში გადინება;
3. 	 მაქსიმალურად უნდა შეეზღუდათ რუსეთის „სახელ

მწიფო საკრედიტო ბილეთების“ მიმოქცევა ამიერ
კავკასიაში და გაეტარებინათ ბრუნვიდან მათი 
თანდათანობით ამოღების ზომები;

4. 	 საქონლის ექსპოტს ამიერკავკასიიდან უცხოეთში 

საფუძვლად უნდა დასდებოდა ან სამაგიერო სა
ქონლის იმპორტი უცხოეთიდან, ან აქედან გატანილ 
პროდუქციაში აღებული ვალუტა სახელმწიფოს უნ
და გადასცემოდა; 

5. 	 უცხოური ვალუტის ყიდვა-გაყიდვის პრეროგატივა 
მხოლოდ სახელმწიფო დაწესებულებებს უნდა 
ჰქონოდათ, ხოლო მისი საკურსო თანაფარდობა 
ამიერკავკასიის კომისარიატის ბონებთან შეფარ
დებით უნდა დადგენილიყო სამივე რესპუბლიკის 
შეთანხმების საფუძველზე;

დამოუკიდებლობის გამოცხადებისათვის საქართვე
ლოში მეფის რუსეთის დროინდელი „სახელმწიფო 
საკრედიტო ბილეთები“, რუსეთის დროებითი მთავ
რობისა ფულის ნიშნები და ამიერკავკასიის კომი
სარიატის ბონები ტრიალებდა, გარდა ამისა ზოგიერთი 
თვითმმართველი ქალაქი და ორგანიზაცია საკუთარი 
ფულის ნიშნებს უშვებდა, რომელთა მიმოქცევის 
არეალი ლოკალური იყო. ამიერკავკასიის რეგიონში 
არსებულმა მრავალმა ფაქტორმა, განაპირობა ფინან
სური ერთიანობის დროებითი შენარჩუნება, თუმცა 
საქართველოს დემოკრატიული რესპუბლიკის მესვ
ეურები დამოუკიდებლობის დასაწყისიდან ცდილობ
დნენ დამოუკიდებელი ფულად-საკრედიტო სისტემის 
შექმნას, 1918 წლის მაისის ბოლოდან საქართველოს 
სახელმწიფო ცდილობდა საგარეო კრედიტის აღე
ბას უცხოურ ვალუტაში, რომლის საფუძველზეც შეიქმ
ნებოდა ქართული ვალუტა, თუმცა აღნიშნული ვერ 
მოხერხდა. წლის ბოლოს კი სომხეთ-საქართველოს 
სამხედრო კონფლიქტმა საბოლოოდ გადააწყვეტინა 
ქვეყნის მთავრობას გამოეშვათ სახელმწიფო ხაზინის 
5% მოკლევადიანი ვალდებულებები, რომლითაც მოხ
დებოდა მოსახლეობიდან ნაღდი ფულის მასის ამოღება. 

1919-1920 წლის სახელმწიფო ბიუჯეტის პროექტში აღ
ნიშნული იყო, რომ საქართველოს დემოკრატიული 

ფინანსთა მინისტრის მოხსენება საქართველოს
პარლამენტისადმი, სახაზინო ვალდებულებების შესახებ. 

რესპუბლიკის მთავრობამ 1918 წლიდან საზოგადოების 
ნდობის მოსაპოვებლად გადადგა ნაბიჯები: ა) გან
საკუთრებულს დადგენილებით აღიარა, რომ არავი
თარ იძულებით სესხს ადგილი აქ ექნება საქარ
თველოში. ბ) გამოაცხადა, რომ ყველას, ვინც 
საკრედიტო დაწესებულებაში ფულს მიაბარებს, უკა
ნვე დაუბრკოლებლად დაუბრუნდება. ამას შედა
რებით კარგი შედეგი მოჰყვა. თუ ერთი წლის წინად 
სახელდახელო ანგარიშზე ფული თითქმის სრულად 
არ შედიოდა, ამ წლის პირველი მაისისთვის ახ
ლად შემოსული ნაღდი ფული 25 მილიონ მანეთს 
აღემატებოდა მარტო ტფილისში. თუმცა რეალურად 
მთავრობის პროექტი - სახაზინო ობლიგაციების 
სახით ფულის მასის მოზიდვა წარმატებულად ვერ 
განხორციელდა, რასაც ასე იგონებდა საქართველოს 
დემოკრატიული რესპუბლიკის ფინანსთა მინისტრი 
კონსტანტინე კანდელაკი: „ყველა ქვეყნები, ძველიც 
და ახალიც, სესხით ცხოვრობდა. შინაური სესხის 
აღება არ მოეწყო, თუმცა ეს ხელისუფლებამ სცადა. 
საქართველოს სომხეთთან ომის დროს ხაზინა დიდ 
გაჭირვებას განიცდიდა, ფული არ იყო და არც უფლება 
იმის გამოშვების.რესპუბლიკის მთავრობამ დროულად 
დაინახა შინაურ სესხის საშუალებით ქაღალდის ფულის 
საზოგადოებიდან ამოწურვა. ამ დანიშნულებით გამო
იცა მოკლე ვადიანი სესხი ხაზინის 5% ობლიგაციების 

ფინანსთა მინისტრის მოხსენება საქართველოს
პარლამენტისადმი, სახაზინო ვალდებულებების შესახებ. 

სახით, სულ 50 მილიონ მანეთის. სესხმა სრულებით 
ვერ მიაღწია თავის დანიშნულებას და ვერ ვიტყვით, 
რომ ამის მიზეზი საზოგადოების უნდობლობა იყო ამ 
სესხის გამომცემ ხელისუფლების მიმართ: რა იყო 
მიზეზი სესხის გაუნაღდებლობის? ამის უმთავრესი 
მიზეზი ის იყო, რომ ჩვენი საზოგადოების ფართე 
წრეები სრულიად არ იყო შეჩვეული ასეთ საქმეს, ეს 
მისთვის სრულიად ახალი მოვლენა იყო - სესხზე ხელის 
მოწერა, სარგებლიან ქაღალდების შეძენა! ამ მხრივ 
არამც თუ უმაღლესად განვითარებულ ფინლიანდიაში, 
არამედ ლიტვაში, ესტონიაში, პოლონეთში უფრო 
ხელსაყრელი პირობები იყო რადგან საზოგადოება 
უფრო შეჩვეული იყო ფულის ბანკში შენახვასაც და 
სარგებლიან ქაღალდების შეძენასაც ე. ი. სესხის და
ფარვას. მაგრამ სესხის განაღდებას ხელს უწყობენ 
უმთავრესად ბანკები, მათ დაუხმარებლად სახელმწიფო 
სესხის განაღდება შეუძლებელია. აი ეს დახმარება, 
ჩვენში არსებულ ბანკების დიდი უმრავლესობიდან 
და უფრო გავლენიანებისაგან, ჩვენ გვაკლდა. რატომ - 
ამის შესახებ ახლა არ არის საჭირო განმეორება იმის, 
რაც მე წინად უკვე აღვნიშნე: ბალტიის ქვეყნებში და 
პოლონეთში ბანკების დიდი უმრავლესობა არ ყოფილა 
ადგილობრივ თუ ეროვნულ ინტერესებს მოკლებული, 
როგორც ეს იყო ჩვენში.“

სახელმწიფო კონტროლის მოხსენება საქართველოს მთავრობისადმი 
სახაზინო ვალდებულებების შესახებ. 



კანონი 
მოკლე ვადიანი 5% სახელმწიფოს ხაზინის ვალდებუ
ლების გამოცემისა 
1.	 ფულის ტრიალის გასაადვილებლად და სახელ

მწიფოს არაჩვეულებრივი ხარჯის დასაკმაყოფი
ლებლად მიეცეს რესპუბლიკის მთავრობას უფლება 
გამოსცეს ორმოცდაათი მილიონი (50.000.000) მა
ნეთის 5% მოკლე ვადიანი სახელმწიფოს ხაზინის 
ვალდებულებანი ერთი წლის ვადით. 

2.	 ვალდებულებანი უნდა იყოს უსახელო და დაყო
ფილი შემდეგ კუპიურებად: 5000, 1000, 500, 100 და 
25 მანეთიანებად. შენიშვნა: თუ მსურველი გამო
ჩნდა 5000 მანეთიანი და 1000 მანეთიანი ვალ
დებულებანი შეიძლება გადაკეთდეს სახელდებულ 
ვალდებულებად და ჩაიწეროს ტფილისის ხაზინის 
წიგნებში. 

3.	 აღნიშნულ ვალდებულებათა სარგებელი განთავი
სუფლებულ იქნეს სახელმწიფო გადასახადისაგან.

4.	 ვალდებულება გაიცემა და მიიღება ხაზინაში ყო
ველივე შემოსავალ-გასავალის დასაფარავად აგ
რეთვე საწინდარადაც. 

5.	 ვალდებულებათა შეძენა შეიძლება სახელმწიფო 
ბანკის კანტორასა და განყოფილებაში, რესპუბ

ლიკის ხაზინებში და ყოველ კერძო საკრედიტო 
დაწესებულებაში. 

6.	 ვალდებულების მქონებელს სარგებელი მიეცემა 
წინდაწინ დღიდან მისი შეძენისა.

7.	 ვალდებულების სარგებლის დასაფარავად შეტანილ 
იქნეს რესპუბლიკის 1919 წლის ხარჯთაღრიცხვაში 
ორ მილიონ ნახევარი (2.500.000) მანეთი. 

8.	 გაეხსნას ფინანსთა მინისტრს ვალდებულებათა 
გამოსაცემის ხარჯის დასაფარავად კრედიტი ასი 
ათასი მანეთისა (100.000), რაიცა შეტანილ იქნეს 
1919 წლის ხარჯთაღრიცხვაში. 

9.	 ფინანსთა მინისტრს მიენდოს კანონის განსახორ
ციელებლად სათანადო ინსტრუქციების გამოცემა 
თანახმად ამა კანონისა და საკრედიტო წესდებისა. 

10.	 ეს კანონი ძალაში შედის დღიდან მისი მიღებისა 
პარლამენტის მიერ.

1918 წლის 24 დეკემბერი. 

საქართველოს პარლამენტის თავმჯდომარე: ნ. ჩხაიძე

საქართველოს რესპუბლიკის მთავრობის თავმჯდომარე:
ნ. ჟორდანია

50 მილიონი მანეთის ღირებულების ფასიანი 
ქაღალდების ემისია ასე გადანაწილდა: 

1.	 5000 მანეთიანი - 5 მილიონი მანეთის 
ღირებულების;

2.	 1000 მანეთიანი - 10 მილიონი მანეთის 
ღირებულების;

3.	 500 მანეთიანი - 10 მილიონი მანეთის 
ღირებულების;

4.	 100 მანეთიანი - 15 მილიონი მანეთის 
ღიებულების;

5.	 25 მანეთიანი - 10 მილიონი მანეთის 
ღირებულების; 



25კანონი სახაზინო 
ვალდებულებების შესახებ. 



26 25 მანეთი. საქართველოს დემოკრატიული რესპუბლიკის სახაზინო ვალდებულება. 1919 წელი. 325x123 მმ.
25 Rubles. Treasury Bonds of  The Democratic Republic of Georgia. 1919. 325x123mm. 



27100 მანეთი. საქართველოს დემოკრატიული რესპუბლიკის სახაზინო ვალდებულება. 1919 წელი. 325x123 მმ.
100 Rubles. Treasury Bonds of The Democratic Republic of Georgia. 1919. 325x123mm. 



28 500 მანეთი. საქართველოს დემოკრატიული რესპუბლიკის სახაზინო ვალდებულება. 1919 წელი. 325x123 მმ. 
500 Rubles. Treasury Bonds of The Democratic Republic of Georgia. 1919. 325x 123 mm. 



291000 მანეთი. საქართველოს დემოკრატიული რესპუბლიკის სახაზინო ვალდებულება. 1919 წელი. 325x123 მმ. 
1000 Rubles. Treasury Bonds of The Democratic Republic of Georgia. 1919. 325x 123 mm. 



30 5000 მანეთი. საქართველოს დემოკრატიული რესპუბლიკის სახაზინო ვალდებულება. 1919 წელი. 325x123 მმ. 
5000 Rubles. Treasury Bonds of The Democratic Republic of Georgia. 1919. 325x 123 mm. 

საქართველოს ხელისუფლება ხედავდა, რომ ამიერ
კავკასიაში არსებული არასტაბილური სიტუაციის გამო 
ამიერკავკასიის ბონების ემისიას დიდ-ხანს ვერ შეძ
ლებდა და ამიტომ მისი მაქსიმალური გამოყენებით 
შესაბამისი ნიადაგი უნდა მოემზადებინათ დროებითი 
ქართული ფულის ბონისათვის, ხოლო ეროვნულ ვა
ლუტაზე კი ეკონომიკის გაჯანსაღების შემდეგ გადავი
დოდნენ. ამისათვის გადაიდგა კონკრეტული ნაბიჯები, 
კერძოდ: 1918 წლის ივნისში დაარსდა „ქართული ფუ
ლის ფონდი“, რომელიც მომავალი ქართული ფულის 
ნიშნებისთვის სტაბილური კურსის ერთ-ერთი გარანტი 
უნდა გამხდარიყო. ფონდის შემომწირველთა სია საკ
მაოდ ფართო იყო: მწერლები, ხელოვნების სფეროს 
წარმომადგენლები, სამხედრო მოღვაწეები, სასულიერო 
პირები, ვაჭარ-მრეწველები. საქართველოს მომავალი 
ფულის საქმეს დანაზოგებსა და ძვირფას ლითონის 
ნივთებს სწირავდნენ, მათ შორის იყო საქართველოს 
კათოლიკოს-პატრიარქი კირიონიც. 

ქართული ფულის ნიშნების დიზაინის შესაქმნელად მუ
შაობა ასევე 1918 წლის ივნისში დაიწყო. გაიმართა სა
ქართველოს დემოკრატიული რესპუბლიკის ბონების ეს
კიზის შესარჩევი კონკურსი, რომელსაც საქართველოს 
ფინანსთა და ვაჭრობა-მრეწველობის სამინისტროს სა
ხელმწიფო ქაღალდების დამამზადებელი ექსპედიცია 
ხელმძღვანელობდა. 

სახელმწიფო ქაღალდების დამამზადებელი ექსპედიციის შენობა.

ამავდროულად მიმდინარეობდა დისკუსია საქართვე
ლოში დროებითი ფული გამოეშვათ თუ ეროვნული ვა
ლუტა? ამ საკითხის  გადაწყვეტას მთავრობისა და პარლა
მენტს ასე სთავაზობდა კონსტანტინე კანდელაკი: „დადგა 
დრო საკუთარი ფულის ნიშნის აუცილებლობის შესახებ... 

ჩვენ ვფიქრობთ ნამდვილ ფულის გამოცემა ახლა შეუძ­
ლებელია, რადგანაც არც ვალუტა გვაქვს, ვალუტის სა­
კითხიც მთელ მსოფლიოში დიდ კამათს იწვევს დღე­
ვანდელი ფულის საკითხის მდგომარეობის გამო და 
არც აწინდელი ჩვენი ეკონომიკური ვითარება გვიწყობს 
ხელს ნამდვილი ფულის გამოშვებისათვის, ამნაირად 
ისევ საქართველოს ბონზედ უნდა შევჩერდეთ” 

1919 წლის 11 ივლისს, დამფუძნებელი კრების 35-ე სხდო
მაზე მიიღეს დეკრეტი N101 „საქართველოს რესპუბლიკის 
ბონების გამოცემის“ შესახებ, რომელიც გვამცნობდა:

„1. 	 ნება მიეცეს საქართველოს მთავრობას გამოსცეს 
საქართველოს რესპუბლიკის ბონი სამასი მილიო
ნის მანეთისა. 

2. 	 საქართველოს რესპუბლიკის ბონი გამოიცეს დრო
ებით, ვიდრე შემოღებულ იქნებოდეს საქართვე
ლოს რესპუბლიკის საკუთარი ფული, რომლის სა
შუალებით ბონი გამოყიდულ უნდა იქნეს. 

3.	 საქართველოს რესპუბლიკის ბონი უზრუნველყო

ფილია საქართველოს რესპუბლიკის მთელი ქო
ნებით. 

4.	 საქართველოს რესპუბლიკის საზღვრებში საქარ
თველოს რესპუბლიკის ბონის მიღება სავალ
დებულოა რუსეთის ფულის ნიშნებისა და ამიერ
კავკასიის კომისარიატის ბონის თანაბრად.

5.	 საქართველოს რესპუბლიკის ბონი გამოიცეს ერთის, 
სამის, ხუთის, ათის, ოცდახუთის, ორმოცდაათის, 
ასის და ხუთას მანეთის კუპიურებისა. 

6. 	 საქართველოს რესპუბლიკის ბონი დამზადებულ 
უნდა იქნეს ფინანსთა მინისტრის განკარგულებით 
და გადაეცეს ტფილისის ხაზინას შესანახად და 
ხმარებისათვის გამოსაშვებად.

7. 	 საქართველოს რესპუბლიკის ბონი, რომელსაც აკ
ლია ერთი მესამედი, ან ერთ-ერთი ხელ-მონაწერი, 
ან ნომერი, უვარგისად ჩაითვლება და არ მიიღება. 

8. 	 ყალბი ბონის დამზადებისა ან გასაღებისათვის 
დამნაშავე დაისჯება სისხლის სამართლის წესით.

9. 	 დეკრეტი ესე ძალაში შედის დღიდან მისი მიღებისა 
დამფუძნებელი კრების მიერ.“

დაიწყო ახალი ეტაპი ქართული სახელმწიფოს ისტო
რიაში. ბონის გამოშვების პირველი პერიოდისათვის 
საზოგადოებაში გაურკვევლობამ იმატა, მიზანმიმარ
თულად მოქმედებდნენ პროვოკატორები და საკმაოდ 
დიდი ძალისხმევა და მიზანმიმართული ნაბიჯი დას

ჭირდა საქართველოს მთავრობას რომ ქართულ ბონს 
ღირსეული ადგილი დაემკვიდრებინა და საზოგადოების 
ნდობა მოეპოვა, რადგან როგორც მთავრობის მესვეურ
ნი აღნიშნავდნენ: „ოქროს საფუძველს მოკლებულ 
ქაღალდების ფულს ამაგრებს საზოგადოების ნდობა, 
სახელმწიფო რეჟიმის სიმტკიცე, ეროვნული შეგნება და 
დისციპლინა - სხვა არაფერი“.

ბონის გამოშვების პერიოდს იხსენებდა კონსტანტინე 
კანდელაკი:

„საქართველოს ბონის“ გამოშვებისთვის დანიშნულ დღეს 
დილიდანვე აუარებელი ხალხი მიაწყდა სახელმწიფო 
ბანკის კარებს, ბევრი მათგანი ალბათ რაიმე სკანდალის 
მოლოდინში. ხოლო დიდი იყო გაკვირვება, როცა ბან
კის კარებზე სრულიად მოულოდნელი განცხადება 
წაიკითხეს: „საქართველოს ბონი თავისუფლად ხურ
დავდება რუსეთის საკრედიტო ბილეთებზე და ამიერ-
კავკასიის ბონებზეო“ და იმის დასამტკიცებლათ, რომ 
ეს განცხადება უბრალო დეკლარაცია არ იყო, კასირები 
ეკითხებოდნენ კლიენტებს: „რომელი ნიშნით გსურთ 
ფულის მიღება - ქართულით, „ნიკოლოზის“ თუ ამიერ-
კავკასიისო“. ასეთი წინადადება მით უფრო გასაკვირი 
იყო კლიენტებისთვის, რომ „ნიკოლოზის“ ფული დიდი 
ხანია სავსებით გამქრალიყო ბაზრიდან და მხოლოდ 
შავ ბაზარზე თუ იშოვნებოდა იგი. კერძო კლიენტების 

უმრავლესობა, რა თქმა უნდა, ძველი ფულის ნიშ
ნებს თხოულობდა და მხოლოდ მცირე ნაწილი საქარ
თველოს ახალ ფულს, ბევრი მათგანი უფრო ცნობის 
მოყვარეობით. პირველ დღეს სახელმწიფო ბანკიდან 
გაიტანეს ამიერ-კავკასიის ბონის და რუსეთის ძველი 
საკრედიტო ბილეთების დაგროვილ რეზერვის დიდი 
ნაწილი, მეორე და მესამე დღეს უფრო და უფრო ნაკლები 
და დაახლოებით ათი დღის შემდეგ ბანკის კლიენტურას 
არც კი აინტერესებდა, თუ რომელი ნიშნით მისცემდენ 
მას ფულს - საქართველოს, ამიერ-კავკასიის ბონის თუ 
რუსეთის. ხმა გავარდა, საქართველოს ახალი ფულის და 
წინად არსებულ რუსის და ამიერ-კავკასის ფულის ნიშნებს 
შორის მართლა არაფერი განსხვავება ყოფილაო! და ეს 
ხმა საკმარისი იყო, რათა საზოგადოებაში არსებული 
შიში გამქრალიყო და საქართველოს ბონს საზოგადოება 
ნდობით მოპყრობოდა“

 1919 წლის 11 ივლისიდან გამოიცა 300 მილიონი მანეთის 
ღირებულების 1, 3, 5, 10, 25, 50, 100 და 500 მანეთის 
ნომინალის ბონები, რომელთაც მალევე შეემატა 
50-კაპეიკიანი(კაპიკიანი) ქაღალდის ხურდა ფული, ხო
ლო 1920 წლიდან - უკვე 1000 მანეთის ნომინალის ბონი, 
1921 წლის იანვრიდან კი 5000 მანეთის ნომინალი. 
ქართული ბონის დიზაინის ავტორები იყვნენ, ქართული 
სამხატვრო სკოლის გამორჩეული წევრები: იოსებ შარ
ლემანი, დიმიტრი შევარდნაძე და ჰენრიკ ჰრინევსკი. 

სახელმწიფო ბანკის შენობა. 

50 კაპეიკი. საქართველოს დემოკრატიული რესპუბლიკა. 1919 წელი. 57x39 მმ.
50 kopeks. Democratic Republic of Georgia. 1919. 57x39 mm. 

1 მანეთი. საქართველოს დემოკრატიული რესპუბლიკა. 1919 წელი. 77x53 მმ. 

1 Ruble. Democratic Republic of Georgia. 1919. 77x53 mm. 

40
3 მანეთი. საქართველოს დემოკრატიული რესპუბლიკა. 1919 წელი. 89x60 მმ. 

3 Rubles. Democratic Republic of Georgia. 1919. 89x60 mm.

42
5 მანეთი. საქართველოს დემოკრატიული რესპუბლიკა. 1919 წელი. 115x74 მმ. 

 5 Rubles. Democratic Republic of Georgia. 1919. 115x74 mm.

44
10 მანეთი. საქართველოს დემოკრატიული რესპუბლიკა. 1919 წელი. 77x53 მმ. 

10 Rubles. Democratic Republic of Georgia. 1919. 120x77 mm. 

46
50 მანეთი. საქართველოს დემოკრატიული რესპუბლიკა. 1919 წელი. 134x88 მმ. 

50 Rubles. Democratic Republic of Georgia. 1919. 134x88 mm. 

48
100 მანეთი. საქართველოს დემოკრატიული რესპუბლიკა. 1919 წელი.156x101 მმ. 

100 Rubles. Democratic Republic of Georgia. 1919. 156x101 mm.

50
500 მანეთი. საქართველოს დემოკრატიული რესპუბლიკა. 1919 წელი. 163x102 მმ. 

500 Rubles. Democratic Republic of Georgia. 1919. 163x102 mm. 

52
1000 მანეთი. საქართველოს დემოკრატიული რესპუბლიკა. 1920 წელი.163x102 მმ. 

1000 Rubles. Democratic Republic of Georgia. 1920. 163x102 mm. 

54
5000 მანეთი. საქართველოს დემოკრატიული რესპუბლიკა. 1921 წელი. 175x105 მმ. 

5000 Rubles. Democratic Republic of Georgia. 1921. 175x105 mm. 

ქართული ბონების გამოცემის შემდეგ ამიერკავკასიის 
ბონების ემისია შეწყდა, მაგრამ ამ ბონების საერთო 
ჯამიდან საქართველოს წილად დაბეჭდილი 540 მი
ლიონი მანეთი მთავრობას მიმოქცევიდან ერთბაშად 
არ ამოუღია, ეტაპობრივად მიმოქცევის არხებიდან სა
ბანკო სისტემაში შესული ამიერკავკასიული ფულის 
ნიშნები მიმოქცევიდან ამოდიოდა. 1919 წლის 11 ივლი
სის დეკრეტის საფუძველზე გამოცემული 300 მილიონი 
ქართული მანეთი არ აღმოჩნდა საკმარისი გაწერილი 
ხარჯების დასაფარავად. 1919 წლის 7 ნოემბერს საქარ
თველოს დამფუძნებელმა კრებამ მთავრობას დართო 
ნება ბონების მეორე ემისიისა, ამის შესახებ გამოიცა 
„დეკრეტი“.

ქვეყანაში მიმოქცევაში არსებული ფულის მასა ძი
რითადად „ილექებოდა“, ფულის მიმოქცევის მეურ
ნეობა მეტ-ნაკლებად გაუმართავი იყო, იმ ხანად ჯერ 
არ ფუნქციონირებდა საქართველოს სახელმწიფო 
ბანკი (ცენტრალური ბანკი), ასევე ქვეყანაში მიმდი
ნარე რთული ეკონომიკური სიტუაცი ხელს უწყობდა 
ქვეყანაში ინფლაციურ პროცესებს. ფინანსთა სამი
ნისტროს ხელმძღვანელობა აღნიშნულის შესახებ 
აღნიშნავდა: „სახელმწიფო ვალუტის ტრიალის მოწეს
რიგება წარმოადგენს ერის აუცილებელ პირობას 
ფინანსურ პოლიტიკის გასაუმჯობესებლად. უთვალავ 



57

დაწესებულებათა ლიკვიდაცია, აუარებელი სამხედრო 
და სიძვირით გამოწვეული სხვა სახელმწიფო ხარჯები 
და სხვა მრავალი გარემოება იმდენ ფულს თხოულობს, 
რომ ჩვენი საბეჭდავი მანქანა ვერც კი ასწრებს ბეჭდვას 
ამ ხარჯების დასაფარავათ საჭირო ბონების ნაწილისას, 
მიუხედავად იმისა, რომ იგი განუწყვეტლივ მუშაობს, 
თუმცა ვგრძნობდი, რომ ამ ბონების ბეჭდვას, თუ იმათი 
ნორმა მალე სრულიად გარკვეული და განსაზღვრულ 
პირობებში არ იქნება ჩაყენებული, შეუძლია ჩვენი 
სახელმწიფო საშინელ ფინანსურ კატასტროფამდის მი
იყვანოს. ჩვენი მდგომარეობა განსაკუთრებით იმითაა 
ძნელი, რომ საბეჭდავიდან გამოსული ფული უგზოუკ
ლოდ იმალება, არ სჩანს იმის ტრიალი საზოგადოებაში 
და ფულის ბაზარი სულ ახალსა და ახალი ფულის ნიშნებს 
მოითხოვს. ასეთი გარემოების გამო ისეთი საკრედიტო 
დაწესებულებიც კი, რომელთაც დიდი პასივი აქვთ, 
ვერავითარ აქტივის ოპერაციებს ვერ აწარმოებენ. ეს 
კი საშინლად აფერხებს ქვეყნის მთელ ეკონომიკურ 
ცხოვრებას, ვინაიდან არსებული საზოგადოებრივი 
მეურნეობის პირობებში შეუძლებელია მწარმოებელ 
ძალათა განვითარება საკრედიტო ოპერაციების 
განუვითარებლად... ერთი სიტყვით, ფულის პატრონები, 
- არათუ კერძო პირები, დაწესებულებანიც კი, - შინ 
მალავენ ფულს, სახიფათო პირობებში, რასაც, მოგეხ

სენებათ, არასასრუველი შედეგიც მოჰყვა. ჩვენ ვფიქ
რობთ, საჭიროა ხელი შევუწყოთ ფულის გამოჩენას 
და იმის საკრედიტო დაწესებულებაში დაგროვებას. 
რაც მეტი ფული გამოჩნდება, მით ნაკლები ბეჭდვა 
დაგვჭირდება ბონების. საკრედიტო დაწესებულებანიც 
თანდათან ნორმალურ პირობებში ჩადგებიან და შესაძ
ლებელი გახდება აქტივის ოპერაციების აღდგენა, რაც 
თავის მხრივ ხელს შეუწყობს მრეწველობის გამო
ცოცხლებას.“ 

1919-1920 წლებში სახელმწიფო ბიუჯეტის დეფიციტმა 
შეადგინა 76%, რაც საკმაოდ რთულ მდგომარეობაში აყე
ნებდა ქვეყანას, ეკონომიკის დაცემას მნიშვნელოვნად 
ხელს უწყობდა სპეკულანტთა და საქართველოს ტე
რიტორიაზე შეგზავნილ აგენტთა საქმიანობა. სპეკუ
ლაციების საწინააღმდეგოდ სხვადასხვა ქალაქის გამ
გეობების თაოსნობით შეიქმნა სახელმწიფო სავაჭრო 
დაწესებულებები, რომელთა მთავარ მიზანს ბაზარზე 
პროდუქციის ფასების რეგულირება, მოსახლეობისთ
ვის კი პროდუქტის ნორმალურ, რეალურ, ზოგჯერ კი 
უფრო დაბალ ფასშიც მიცემა წარმოადგენდა. შინაგან 
საქმეთა სამინისტროსა და სახელმწიფო უშიშრო
ების სამსახურები აქტიურ საგამოძიებო სამუშაოებს 
ეწეოდნენ სპეკულანტთა და შემოგზავნილ აგენტთა გა
მოსააშკარავებლად.

დეკრეტი ბონის გამოცემის შესახებ. 

„ფულთა ახალ-ახალი ნაკადის ემისიას მისი დაბალხა
რისხობრივი ქაღალდით ბეჭდვაც განაპირობებდა. 
ამიერკავკასიის, ისევე როგორც საქართველოს პირ
ველი რესპუბლიკის, ფულები უბრალო ქაღალდზე იყო 
დაბეჭდილი, რომელიც, გარდა დაბალი ხარისხისა, 
უდამცავნიშნოუჭვირნიშნოც იყო, რაც ქაღალდის ად
ვილად ცვეთასა და მის გაყალბებასაც უწყობდა ხელს: 
„როგორც ევროპული სახელმწიფოების პრაქტიკამ 
დაამტკიცა ქაღალდის ფულის ნიშნების 30% აღებ-
მიცემობაში იცვითება და იკარგება, მით უმეტეს ეს 
მოსალოდნელია ჩვენში, სადაც ბეჭდვის ტეხნიკა და 
თვით ქაღალდის ღირსება დაბალ დონეზე სდგას“, - 
აღნიშნავდა კონსტანტინე კანდელაკი. ფულის ნიშნების 
დამზადების გაუმჯობესების მიზნით საქართველომ 
დაიწყო თანამშრომლობა იტალიასთან, გაფორმდა 
ხელშეკრულება იტალიის სააქციო საზოგადოება „არის
ტიდ სტადერინის“ პიეტრო მილანის ფაბრიკასთან 
საქართველოს რესპუბლიკისთვის სპეციალური საბე
ჭდი ქაღალდის მიწოდების შესახებ. იტალიიდან სა
ქართველოში ფილიგრანული ქაღალდი 1920 წლის 
სექტემბერში, ოქტომბერში, ნოემბერსა და დეკემბერში 
პარტიებად შემოვიდა. აღნიშნულ საქმეს კურირებდა 
ქართველი დიპლომატი ნიკოლოზ ჯაყელი. იტალიური 
ფილიგრანული ქაღალდის ფულის დამცავი ნიშნები, 
ჭვირნიშნები, ვიზუალურად ოთხთაღოვან ჩარჩოში 

კომპანია „არისტიდე ტადერინის“ მიმოწერა
საქართველოს დიპლომატიურ მისიასთან იტალიაში. 

ჩასმული ქართული ასოებია: „სდრ“-ის მხატვრული 
კომბინაცია (ასოთა წყობა „სდრ“ იშიფრება, როგორც: 
„საქართველოს დემოკრატიული რესპუბლიკა. 

1920 წლის განმავლობაში ქვეყანაში და რეგიონში მიმ
დინარე პროცესებმა საკმაოდ რთული მდგომარეობის წი
ნაშე დააყენა მთავრობა, დაეცა ქართული ბონის კურსი. 
1920-1921 წლის სახელმწიფო ბიუჯეტის კანონპროექტის 
წინასიტყვაობაში ფინანსთა და ვაჭრობა-მრეწველობის 
მინისტრის მოადგილე სიმონ ავალიანი აღნიშნავდა: 
„გასულ საბიუჯეტო წელს საქართველოში ძალიან ცუდი 
მოსავალი იყო. ხორბლეულობის დეფიციტის დაფარვა, 
რაციონის მინიმუმის დაწესება და შესრულება სამძიმო 
საქმე შეიქმნა და ამ მიმართულებით მუშაობამ დაამ
ძიმა მთელი ბიუჯეტი და მისი წონასწორობა დაარღვია. 
გორის მიწისძვრამ, მოულოდნელმა ეროვნულმა უბე
დურებამ ზიანი მიაყენა სახელმწიფოს მეურნეობას 
და თვალსაჩინო გავლენა იქონია ბიუჯეტზე. საომარ 
წესების მდგომარეობა, დაბოლოებულმა საბჭოთა აზერ
ბაიჯანთან ომით, შიმშილობამ, მიწისძვრამ შეარყია 
ბიუჯეტის სიმტკიცე, გაადიდა ხარჯები და შეამცირა 
შემოსავალი, დაარღვია დავარაუდევ ბიუჯეტის ანგა
რიშები, გამოიწვია ხარჯების ზრდა. აუცილებელ ხარ
ჯებს, გამოწვეულს აღმშენებლობითი მუშაობით, დაერ
თო მოულოდნელი ხარჯები“ 

საქართველოს დიპლომატიური მისიის მიმოწერა 
იტალიის ფინანსთა სამინისტროსთან. 

1918 წლის 26 მაისის დამოუკიდებლობის აქტი.

საქართველოს დემოკრატიული რესპუბლიკის გერბი და დროშა. 

1920 წლის 13 ოქტომბერს თბილისში გამართულ საგან
გებო ეკონომიკურ თათბირზე, საქართველოს მთავრობის 
თავმჯდომარე ნოე ჟორდანიამ საგანგებოდ აღნიშნა 
ქვეყნის ეკონომიკური რეალობა: „ჩვენ ვამბობდით, - 
აცხადებდა ნ. ჟორდანია, - რომ ეკონომიკური მხრივ 
კატასტროფისკენ მივისწრაფით. ბევრს არ სჯეროდა ამ 
აღიარებისა და ეგონა, რომ ჩვენ მხოლოდ ვაშინებდით 
და ეს სიტყვა უკვე გამართლებულია: დღეს თვითეული 
ჩვენთაგანი გრძნობს, თვითეული მწვავედ განიცდის, 
რომ ჩვენ არა თუ მივდივართ კატასტროფისაკენ, - ჩვენ 
უკვე მივედით იქამდე“. დაიწყო ქართული ბონის კურსის 
დაცემა, თუ 1919 წელს აგვისტოში - 1 გირვანქა სტერლინგი 
- 375 ქართული მანეთი ღირდა, 1920 წლის ივლისში 
1894 მანეთს შეადგენდა. რაც შეეხება შეფარდებას ოქ
როს მანეთთან, თუკი 1919 წლის დეკემბრისთვის სა
ქართველოს ბონის თანაფარდობა 1 ოქროს მანეთთან 
იყო - 103:1, 1920 წლის ბოლოს თანაფარდობამ 1300:1-თან 
შეადგინა. 

ქართული მანეთის გაუფასურება რიგ ობიექტურ მიზე
ზებთან იყო დაკავშირებული: 

1. 	 1920 წელს მოხდა უმნიშვნელოვანესი ეკონომიკური 
პარტნიორების, მეზობელი რესპუბლიკების - აზერ
ბაიჯანისა და სომხეთის - გასაბჭოება ბოლშე

ვიკური რუსეთის მიერ, რის გამოც ამ რესპუბლი
კებთან საქართველოს ეკონომიკურ-სავაჭრო 
ურთიერთობები შეწყდა; 

2. 	 1920 წელს აზერბაიჯანისა და სომხეთის გასაბჭოე
ბის პარალელურად საქართველოს დაზვერვას 
ხელთ ჩაუვარდა წითელი არმიის გეგმა, რომლის 
მიხედვითაც რუსეთი საქართველოზე თავდასხმას 
1920 წელსვე აპირებდა. ამის გამო ქვეყნის მას
შტაბით გამოცხადდა საომარი მდგომარეობა და 
ფართომასშტაბიანი სამხედო მობილიზაცია, რამაც 
უზარმაზარი ხარჯების გამოყოფა განაპირობა; 

3. 	 1920 წელს ბათუმის ოლქი ბრიტანეთმა საქარ
თველოს მთავრობას გადააბარა. ამ ქმედებით სა
ქართველოს საფინანსო არხებიდან მთლიანად 
მოხდა ბრიტანული ფუნტი სტერლინგის გადინება. 
გარდა ამისა, ბათუმის ოლქის საქართველოსთვის 
გადაცემამ უზარმაზარი ადმინისტრაციული ხარ
ჯების გაღება მოითხოვა ქვეყნის ბიუჯეტიდან, რათა 
ამოქმედებულიყო და დაარსებულიყო ქართული 
სამთავრობო-ადმინისტრაციული დაწესებულებები.

მოგვიანებით, 1921 წლისთვის, ქართული ბონის კურსი 
კიდევ უფრო დაეცემა, რის ძირითადი მიზეზიც უზარ
მაზარი სამხედრო ხარჯების გაღება და რუსეთ-საქარ
თველოს ომის დაწყება იყო.

საქართველოს რესპუბლიკის მიერ 1919-1920 წლებში 
გამოშვებული ბონის რაოდენობა შემდეგნაირად ნა
წილდება: 

1. 	 1-ლი ემისიის დროს გამოიცა 300 მლნ. მანეთის 
ოდენობის ქართული ბონი;

2. 	 მე-2 ემისიის დროს - ასევე 300 მლნ. მანეთის ოდე
ნობის ბონი;

3. 	 მე-3 ემისიისას - 800 მლნ. მანეთის ოდენობის ბონი;
4. 	 მე-4 ემისიისას - 7 მილიარდი მანეთის ოდენობის 

ბონი. 

ბონის სწაფი გაუფასურების პარალელურად საჭირო 
გახდა უფრო მსხვილი ნომინალის ფულადი ერთეუ
ლების გამოშვება, რადგან არსებული წვრილი ნომი
ნალური ღირებულების ქართული მანეთები ვეღარ 
აკმაყოფილებდა სამომხმარებლო მოთხოვნას. ფულის 
ნიშნების დამზადების გაიაფებისა და რაოდენობრივად 
შემცირების, ასევე ყოველდღიურ ცხოვრებაში ფულის 
ნიშნების გადატან-გადმოტანის გამარტივებისთვის 
ფინანსთა და ვაჭრობამრეწველობის მინისტრმა, კონ
სტანტინე კანდელაკმა, შეიტანა ინიციატივა დამფუძ

ნებელი კრებაში 5 000 და 10 000 ნომინალის ბონის 
კუპიურების გამოცემის შესახებ. 1921 წლის 1 თებერვლის 
პარლამენტის სხდომაზე დადგინდა 5 000 და 10 000 
ნომინალის ბონების გამოცემა. 1921 წლის 8 თებერვალს 
დამფუძნებელმა კრებამ ოფიციალურად ძალაში მიიღო 
„საქართველოს ბონის 5 000 და 10 000-მანეთიანი კუ
პიურის გამოცემის“ დეკრეტი.

სწორედ 5000 ნომინალის ბონები იბეჭდებოდა იტლი
იდან შემოტანილ მაღალხარისხიან, ჭვირნიშნიან ქა
ღალდზე. რაც შეეხება 10 000 ნომინალის ბონს, მისი 
პრაქტიკული რეალიზება საქართველოს მთავრობამ 
1921 წლის ოკუპაციის შემდეგ ვეღარ განახორციელა. 
1920 წლის 31 დეკემბერს 10 მილიარდი მანეთის ნო
მინალის ბონის გამოსაცემად დამტიკცებული დეკრე
ტის საფუძველზე მეხუთე ემისიით მთავრობამ 8 მი
ლიარდ 576 მილიონი მანეთის გამოშვება მოასწრო. 1919 
წლის 11 ივლისიდან საქართველოს დემოკრატიული 
რესპუბლიკის მთავრობამ მოახდინა ქართული ბონის 
5 ემისია, ჯამურად - 18 მილიარდ 940 მილიონი მანეთის 
ოდენობით. 

1921 წლის 11 თებერვალს საბჭოთა რუსეთის შეიარა
ღებული ძალები საქართველოს დემოკრატიული რეს
პუბლიკის საზღვრებში შემოიჭრნენ, 19 თებერვალს 
მტრის ჯარი უკვე თბილისის მისადგომებთან იყო, 24 
თებერვალს საღამოს მთავრობამ დატოვა დედაქა
ლაქი და დასავლეთ საქართველოში, კერძოდ ქუთა
ისში გაჩერდა. 28 თებერვალს ქუთაისში მოიწვიეს 
საქართველოს დამფუძნებელი კრების სხდომა, რო
მელზეც განიხილეს, დროებით რუსეთთან ბრძოლის 
ფინანსური უზრუნველყოფისათვის გამოეშვათ დროე
ბითი ფულის ნიშნები ქუთაისის ხაზინის ჩეკის სახით, 
რომელიც შემდგომში გადაცვლებოდა ქართულ ბო
ნებზე. ქუთაისის ხაზინის 50 000 და 100 000 მანეთის 
ნომინალის ჩეკები დაიბეჭდა ჭვირნიშნიან თეთრ 
ქაღალდზე. საქართველოს მთავრობა 10 მარტს ბათუმში 
გადავიდა, 1921 წლის 18 მარტს ბათუმში გაიმართა 
საქართველოს დამფუძნებელი კრების ბოლო სხდომა, 
რომელზეც გადაწყდა საქართველოს მთავრობის წევ
რები, დამფუძნებელი კრების წევრთა ნაწილი, სამ
ხედრო ოფიცრობა და მათი ოჯახის წევრები ჯერ 
სტამბოლში გაემგზავრნენ, შემდეგ კი საფრანგეთში 
პოლიტიკური თავშესაფარი პოვეს. ქუთაისის სახაზინო 
ჩეკები მიმოქცევაში არ გასულა, თუმცა როგორც სამ
შობლოს დასაცავად საომარი ოპერაციის ფინანსური 

უზრუნველყოფის გამოხატულება ქართული ფულის და 
ზოგადად ისტორიის მაგალითია. 

აღნიშნული ფულის ნიშნები აღწერილობით იდენტუ
რია: კერძოდ, ცენტრში გამოსახულია საქართველოს 
დემოკრატიული რესპუბლიკის გერბი და წარწერა ქუ
თაისის ხაზინა, ასევე „ფინანსთა მინისტრი“ და „ტფი
ლისის ხაზინადარი“ გარშემო დატანილია იურიდიული 
ხასიათის წარწერები. ჩეკები დაბეჭდილია თეთრ 
ჭვირნიშნიან ქაღალდზე, ჭვირნიშანი წარმოადგენს 
საქართველოს დემოკრატიული რესპუბლიკის აბრევი
ატურას -„სდრ“. 

50 000 მანეთი. საქართველოს დემოკრატიული რესპუბლიკა. 1921 წელი. 210x95 მმ. 
50 000 Rubles. Treasury Cheques Democratic Republic of Georgia. 1921. 210x95 mm. 

100 000 მანეთი. საქართველოს დემოკრატიული რესპუბლიკა. 1921 წელი. 210x95 მმ. 
100 000 Rubles. Treasury Cheques Democratic Republic of Georgia. 1921. 210x95 mm. 



67

გამოყენებული საარქივო მასალები
1.	 სცსა, 1833,1, 1404 
2.	 სცსა, 1891, 4, 80
3.	 სცსა, 1891,1,43 

გამოყენებული ლიტერატურა
4.	 თამარ ათანელიშვილი, „ეკონომიკური რეფორმები საქართველოს დემოკრატიულ რესპუბლიკაში 
	 (1918-1921 წწ.)“, თბილისი, 2006 წ.
5.	 კონსტანტინე კანდელაკი, „საქართველოს ეროვნული მეურნეობა“, წიგნი მეორე, პარიზი, 1960 წ.
6.	 საქართველოს სახელმწიფო ბანკი (1919-1921) - საქართველოს ეროვნული ბანკი, თბილისი 2022 წ. 
7.	 ნიკოლოზ სეფიაშვილი - საქართველოს პირველი რესპუბლიკის ფინანსთა სამინისტრო, 
	 პირველი ქართული ფულადი ნიშნების ემისია 1918-1921 წლებში, თბილისი 2018 წ. 
8.	 როლანდ სპანდერაშვილი - საქართველოს სახელმწიფო ბანკი (1919-1921), თბილისი 2019 წ. 
9.	 ნიკო ჯავახიშვილი, „ქართული ბონისტიკა“, თბილისი 1996 წ. 
10.	 ნიკო ჯავახიშვილი, „საქართველოს დემოკრატიული რესპუბლიკის ბონები, თბილისი 1998 წ. 
11.	 „საქართველოს რესპუბლიკა“, 1919 წელი N11. 



68 დეკრეტი ბონის გამოცემის შესახებ.





70

ქართული ბონი
(1918-1921)


